
Stjórn Faxaflóahafna sf. samþykkti 13. maí 2008 að hefja undirbúning að opinni hug-

myndasamkeppni um þróun og framtíð Gömlu hafnarinnar og Örfiriseyjar en hún er 

hluti þess svæðis sem í daglegu tali kallast Gamla höfnin í Reykjavík. Stjórnarfor-

manni og hafnarstjóra var falið að vinna að nauðsynlegum undirbúningi í samvinnu 

við skipulags- og byggingarsvið Reykjavíkurborgar. Undirbúningur samkeppninnar 

fól meðal annars í sér þrjá kynningarfundi og samráð við hagsmunaaðila. Dómnefnd 

var skipuð í mars 2009 og lauk hún við gerð keppnislýsingar í maí. Samkeppnin er 

haldin í samvinnu við Arkitektafélag Íslands. 

Gamla höfnin á sér einstaka sögu og henni fylgir ríkur menningar- og sögu-

arfur sem nauðsynlegt er að virða og vernda. 

Meginmarkmið samkeppninnar er að fá fram frjóar og fjölbreyttar hugmyndir um 

framtíðarnýtingu og skipulag Gömlu hafnarinnar. Að undanskildu aðalskipulagi hef-

ur aldrei verið gert heildarskipulag af þessu svæði sem þó er svo mikilvægt í heildar-

 mynd Reykjavíkur. Með samkeppninni gefst einstakt tækifæri til að skapa svæði í 

miðborg Reykjavíkur sem glætt er lífi sem tengist höfninni, hafnarstarfsemi og sögu 

hennar en er einnig mikilvægur hluti miðborgarinnar og þess fjölbreytta mannlífs 

sem þar er með menningarstofnunum, verslunum, þjónustu og íbúabyggð.

Hugmyndasamkeppnin er í tveim hlutum og öllum opin, fagfólki sem og 

almenningi. 

Í A-hluta samkeppninnar er gert ráð fyrir þátttöku fagfólks og annarra sem uppfylla 

tiltekin skilyrði og geta þátttakendur skilað inn heildarhugmyndum að framtíðar-

skipulagi svæðisins. 

Í B-hluta samkeppninnar er gert ráð fyrir þátttöku almennings án nokkurra skilyrða 

og geta þátttakendur í B-hluta lagt inn hugmyndir um afmörkuð svæði eða efni. 

Fagfólki og almenningi gefst hér gullið tækifæri til að hafa áhrif á þróun svæðis 

sem á sér einstakan sess í atvinnu-, menningar-, og byggingarsögu Reykjavíkur og 

landsins alls. 



Sjö manna dómnefnd hefur verið skipuð og mun hún dæma tillögur í bæði A- og 

B-hluta samkeppninnar. Formaður dómnefndar er Júlíus Vífil Ingvarsson, formaður 

skipulagsráðs og stjórnar Faxaflóahafna sf., og með honum í dómnefnd sitja af hálfu 

Faxaflóahafna sf. Dagur B. Eggertsson borgarfulltrúi, Lena Helgadóttir arkitekt og 

Gísli Gíslason hafnarstjóri. Arkitektafélag Íslands tilnefndi þrjá fulltrúa í dómnefnd, 

arkitektana Þorvald S. Þorvaldsson, Valdísi Bjarnadóttur og Hörpu Stefánsdóttur. 

Ritari dómnefndar er Ásdís Ingþórsdóttir arkitekt.

Heildarverðlaun verða 14 milljónir króna, þar af 12 milljónir króna fyrir A-hlutann en 2 

milljónir króna fyrir B-hlutann. 

Keppnislýsingu og ítargögn hennar má nálgast á faxafloahafnir.is og á ai.is.



Lykildagsetningar

Samkeppnisgögn birt á faxafloahafnir.is og ai.is 7. júní 2009

Vettvangsskoðun 16. júní 2009

Fyrri skilafrestur fyrirspurna 19. júní 2009

Svör við fyrri fyrirspurnum 24. júní 2009

Seinni skilafrestur fyrirspurna 11. september 2009

Svör við seinni fyrirspurnum 18. september 2009

Skilafrestur tillagna 6. október 2009

Niðurstaða dómnefndar lok nóvember 2009

Faxaflóahafnir sf. bjóða þeim sem áhuga hafa á þátttöku í samkeppninni upp á vettvangsskoðun 

um hafnarsvæðið þriðjudaginn 16. júní kl. 13:00. Nauðsynlegt er að skrá sig í skoðunarferðina hjá 

trúnaðarmanni dómnefndar, Haraldi Helgasyni, tölvupóstfang harh@simnet.is, í síðasta lagi 15. júní.


